
СТРАТЕГИЈА НА ХЕЛСИНШКИОТ КОМИТЕТ ЗА ЧОВЕКОВИ ПРАВА НА РЕПУБЛИКА МАКЕДОНИЈА
2012 – 2014 година

Мисија. Хелсиншкиот комитет за човекови права на Република Македонија (МХК) е невладина организација за промоција и заштита на човековите права, без политичка и религиозна ориентација. Цел на МХК е заштита и унапредување на човековите права и слободи гарантирани со Уставот на РМ и меѓународните инструменти за граѓанските и политичките и за социјалните, економските и културните права и Завршниот документ од Хелсинки од 1975 година; градење на демократски услови во кои тие можат да се практикуваат врз основа на владеење на правото. 
МХК врши мониторинг на состојбата со човековите права, обезбедува правна помош на граѓаните во случаите на повреда или ограничување на правата и слободите, соработува со други организации и со државните органи во насока на зголемување на промоцијата, почитувањето и заштитата на човековите права и слободи.

Визија. МХК поаѓа од тоа дека сите луѓе треба да имаат можност да ги уживаат и практикуваат нивните базични права и слободи и да имаат можност да ги заштита во случај на нивно прекршување или ограничување. Ова претставува основа на демократскиот развој и гаранција на мирот на национално, регионално и светско ниво.

Програми и активности. Во настојувањето за унапредување и заштита на човековите права и хармонизирање на домашното законодавство и практика со она на Европската унија Комитетот:

1. организира системско набљудувања на ситуацијата со човековите права во Македонија;
2. подготвува извештаи за состојбата со човековите права;
3. изработува, преведува, подготвува и дистрибуира материјали поврзани со теоријата и практиката на човековите права;
4. организира конференции, семинари, трибини, јавни акции и други законски форми на граѓанска активност во врска со заштитата на човековите права;
5. ги штити правата на одделни физички и правни лица на територијата на Република Македонија и пред меѓународни организации; 

6. обезбедува бесплатна правна помош на физички и правни лица за заштита на нивните слободи и права; 
7. работи на развој на демократијата, владеењето на правото и граѓанското општество, и
8. врши други работи од јавен интерес согласно Законот за здруженија на граѓани.
Имајќи ги предвид критичните точки констатирани како главни слабости во заштитата и остварувањето на човековите права истакнати во нашите и други релевантни извештаи на домашни и меѓународни владини и невладини организации, а со цел да ја оствариме сопствената мисија и визија ние имаме неколку приоритетни цели кои ќе ги определуваат нашите главни активности во следните две години:
1. Слобода на изразување
Генералната цел во овој дел ќе биде да се подигне свесноста и културата за јавно обраќање и промовирање на меѓународните стандарди во областа на човековите права и слободи, промоција на недискриминација како основен принцип и унапредување на конструктивен дијалог во јавната сфера. Со ова ќе се обезбедат елементарни услови за надминување на постојната криза која се карактеризира со сериозни притисоци врз слободата на изразувањето и монополизирање на медиумскиот простор од страна на властите и создавање предуслови за заживување на еден демократски јавен дискурс со што ќе зајакне заштитата на слободата на изразување во земјата, а со тоа и слободата на медиумите и слободата на информирањето. 
Клучна целна група ќе бидат јавните актери жртви на притисок во сферата на слободата на изразување, надлежните државни институции, медиуми, НВОи, политички партии и сите други актери кои се своевидни агенти на јавноста засегнати од проблемот со омраза на говор. Посебен акцент ќе биде ставен токму врз регулацијата на говорот на омраза, кој моментално не е опфатен во ниеден законски акт, ниту постојат механизми за заштита од истиот, иако сè почесто се практикува во јавниот, политички и медиумски живот. 
 
Во рамките на ова поле ќе бидат превземени следните активности :

- Вршење на редовен мониторинг за тоа како се спроведуваат гореспоменатите инструменти од страна на сите релевантни актери во земјата вклучувајќи ги државните функционери, политичките партии, јавните лица и пратениците и медиумско презентирање водејќи сметка за етиката на јавниот говор од аспект на користење на говор на омраза и нетрпеливост; 
- Посочување на негативните примери од јавните појавувања за да се поттикне и подигне културата на јавно говорење, да се влијае врз власта, политичките партии, политичари и медиуми да го негуваат јавното обраќање во согласност со етичкото ниво во развиените демократии и во согласност со меѓународните документи и домашни закони; 
- Изработка и публикување на извештаи од страна на тим составен од истакнати новинари и јавни лица со искуство и кредибилитет, како и организирање на прес конференции поврзани со тоа; 
- Поттикнување на дебата и лобирање за законско регулирање на говорот на омраза, и 

- Мониторинг на судските постапки и организирање обуки и семинари за клевета против новинарите, а согласно со јуриспруденцијата на Европскиот суд за човекови права. 

2. Слобода и безбедност на личноста (Апсење и притвор)  
Комитетот во повеќе наврати апелираше лишувањето од слобода и притворот да не се користат за самопромоција на власта во смисла на покажување на некаква навидум бескомпромисна борба со криминалот и корупцијата. Како резултат на ова еднострано практикување на правната држава дојде до сериозни повреди на правото на слобода, приватност и интегритет на личноста. Со тоа неминовно се поткопуваше и интегритетот на системот и довербата на граѓаните во институциите на системот. 
Затоа Комитетот ќе им посвети посебно внимание на третманот на граѓаните од страна на полицијата, особено во ситуации каде нивните права и слободи се особено ранливи (при задржување во полициска станица и во притвор).
Хелсиншкиот комитет во континуитет укажуваше на потребата судските власти да ги почитуваат стандардите за употреба на притворот како крајно средство за обезбедување присуство на обвинети лица, последна мерка која се применува доколку целта не се постигнува со поблага мерка. За жал, судските органи и понатаму продолжуваат да го злоупотребуваат притворот на начин што го користат како за нив најлесна мерка за обезбедување на обвинетиот во водење на кривичната постапка, наместо да ги применуваат алтернативните мерки. 

На ова поле ќе бидат превземени следните активности:
- Укажувања за лошото постапување со приведените лица и следење на имплементацијата на препораките од меѓународните извештаи од страна на релевантни службени лица од ОН и Европа, вклучувајќи го Комесарот за човекови права при Советот на Европа; 


- Превземање соодветни мерки и активности со цел влијание врз унапредувањето на правото и практиката во врска со притворот (семинари, проекти, законски иницијативи и сл.); 
-  подготвување на стандарди за известување за казнените постапки од страна на полицијата, јавното обвинителство и судот; и  
-  унапредување на законодавството и практиката заради обезбедување полесен пристап до адвокат и бесплатна правна помош за задржаните во полициските станици; изготвување на дежурна шема и листи на дежурни адвокати за задржаните во полиција; опрема на определени станици за задржување; обука на службеници за прифат за постапување со задржаните; подготовка на нови поуки за правата на осомничените (на повеќе јазици); опрема на станиците за регистрирање на задржаните лица со можност за увид на јавното обвинителство и Народниот правобранител; опрема и обука за снимање на сите распити на осомничените и жртвите, прирачник за интервју со осомничен, со сведоци и жртви и др. 

3. Елиминирање на полициската бруталност
Важен елемент во дефинирањето на демократското општество е полиција која ќе го почитува владеењето на правото во кое се вградени вредностите како почитување на човековото достоинство. 
Може да се каже дека проблемот на недостаток на сериозна контрола врз полицијата а особено недостаток на темелни и ефикасни истраги на полициските пречекорувања е воочен како особено сериозен за Р. Македонија, која во стручната литература се наведува како пример за т.н. impunity. Од сериозните критики упатени од компетентни меѓународни тела може да се заклучи дека институциите надлежни да вршат контрола врз полицијата сериозно потфрлаат во исполнувањето на оваа нивна важна улога во една демократска правна држава! Заеднички недостаток на надлежните институции е непрофесионалност и отсуството на сериозна посветеност на улогата доверена во системот.
Од пресудите на судот во Стразбур, извештаите на КПТ и различните владини и невладини организации кои се бават со човековите права се гледа дека полициските пречекорувања во РМ не се само некакви изолирани инциденти на поединци. Напротив, наспроти декларативното усвојување на модерните вредносни парадигми како правната држава и човековите права и слободи, полицијата на човековите права гледа како на пречка во успешното спроведување на законот или во остварување на определени политики. Она што повеќе загрижува е тоа што ваквите вредносни ставови неретко ги споделуваат и оние што во една правна држава треба да ја контролираат полицијата, па наместо најстрого да ги санкционираат случаите на полициски пречекорувања, тие понекогаш гледаат да ги прикријат и забошотат. Ова е сериозна појава на неказнување на полициските пречекорувања, поради што причините за дисфункционалноста на системот заслужуваат посебно внимание и сериозно истражување, што е причина Комитетот натаму да се посвети на оваа проблематика. Во таа насока работата на Комитетот ќе биде фокусирана врз унапредување на транспарентноста и отчетноста на полицијата и другите органи со посебни овластувања.
Во рамките на ова поле ќе бидат превземени следните активности :
– предлагање на соодветни законски и системски реформи за унапредување на институционалната и граѓанската контрола врз полицијата. 
- лобирање за востановување и зајакнување на соодветни контролни механизми во кои е вклучена пошироката јавност, со цел да се обезбеди дека приговорите и пријавите против полициските службеници соодветно се истражуваат и санкционираат. 
-  спроведување на мониторинг активности на полициските постапки, како и оние каде лошото однесување на полицијата доведува до повреда на човековите права и
- организирање на информативни кампањи за подигнување на свесноста меѓу обичните граѓани за прашањата што се покриваат со самиот мониторинг. 
4. Заштита од дискриминација

Тргнуваме од ставот дека сите луѓе се еднакви пред законот и имаат право на еднаква заштита со закон без никаква дискриминација. Во оваа смисла законот треба да ја забрани било која дискриминација и да им гарантира на сите лица еднаква и ефективна заштита од дискриминација врз било која основа. Генералната цел на национално ниво е внесување такви промени во легислативата кои ќе овозможат потполна имплементација на меѓународните стандарди во оваа област. Стратешка цел на МХК е натамошно институционално зајакнување на државата и создавање практични предуслови за идентификување на дискриминацијата, за ограничување и  санкционирање на случаите на дискриминација. 

4.1. Како посебен проблем ќе се разгледува дискриминацијата на  ЛГБТ граѓаните, како и оние кои немаат религиско или верско уверување. Овие маргинализирани групи се под постојан притисок и живеат во страв од крајно стигматизирачките дејствија на претставниците на државните институции.
Во рамките на ова поле ќе бидат превземени следните активности:

· Соработка со Комисијата за заштита од дискриминација во насока на зголемување на нејзините капацитети,
· Активности за информирање на јавноста за механизмите за заштита од дискриминација (со посебен осврт на законските одредби),
· Постојано следење на случаите на дискриминација, известување на јавноста за истите и подготовка на конкретни препораки за постапување.
5. Затвори и затворени институции
Земајќи ја предвид долгогодишната работа на Хелсиншкиот комитет во полето на затворите и затворените институции, Хелсиншкиот комитет ќе продолжи да ја набљудува состојбата во затворите и затворените институции, се со цел на подобрување на начинот на уживање на правата од страна на осудениците и другите лица заштитени во затворените институции. 

Хелсиншкиот комитет во континуитет постапува по сите претставки, поплаки и барања преку кои осудениците не известуваат за повредите на своите права поврзани со искористување на истите или несоодветен третман од службите. Преку предметите од овој тип се третира и прашањето за материјалните услови, опременоста, стручноста и односот на вработените во затворените институции како и евентуалните повреди на постапките за доброволна и присилна хоспитализација. 

Хелсиншкиот комитет во таа насока ќе ја продолжи соработката со надлежните државни институции, пред сè со Министерството за правда, Управата за извршување на санкции, Министерството на здравство и Народниот правобранител.
Крајната цел на Хелсиншкиот комитет е воспоставување на основана и содржинска  соработка со надлежните институции за одобрување на невладиниот сектор за непречено и ненајавено извршување на утврдувачки мисии во затворите и затворените институции, при тоа имајќи ги предвид како домашните така и меѓународните нормативи.

Во рамките на ова поле ќе бидат превземени следните активности:

· одржување на соработката со надлежните државни институции (одржување на состаноци со институциите заради продлабочување на соработката и изнаоѓање на начини за олабавување на постапките за извршување на ненајавени утврдувачки мисии);  

· континуирано вршење на најавени посети во затворите и затворените институции;
· по поднесено барање од осуденик, или лице заштитено во затворените институции ќе се изврши посета, при што ќе се изврши разговор со директорот на установата (или лице задолжено од истиот), по потреба и медицинско лице како и со самото лице кое се обратило до Хелсиншкиот комитет;
· изработка и публикација на извештаи, и
· давање на препораки и насоки за подобрување на состојбата. 

6. Правата на децата  

Хелсиншкиот комитет постапува по поднесени официјални претставки, поплаки и барање кои се однесуваат на проблематиката на правата на децата. Хелсиншкиот комитет реагира и по добиени сознанија преку јавните гласила и пишаните медиуми. 

Најчести полиња за реакција од страна на Хелсиншкиот комитет се повредите во правото на видување, злоупотребата на децата, правата на децата во соодветните институции, правата на децата како пациенти, правата на децата од улица и други основи.

Методологија на работењето

Организација. МХЦ ќе работи врз основа на постоечкиот Статут и во рамките на постоечката организациона структура. За исполнување на стратешки предвидените задачи членовите на Бордот активно ќе бидат вклучени во водењето на конкретни проектни активности и ќе биде потребно зајакнување на стручната служба на комитетот со постојано и повремено ангажирани адвокати и правници, како и со кадар кој ќе биде посебно ангажиран на подготовката и спроведувањето на проекти. 

Во текот на наредните години ќе се работи на идејата за членство и членување во комитетот. Со оглед на изразените желби и интерес на значаен број експерти од областа на човековите права и други области блиски до неа, како и со цел градење на одржливоста на комитетот ќе се воспостави систем на членување и содавање круг на лица кои непосредно ќе ги поддржуваат активностите и акциите на комитетот.

Во наредниот период ќе се посвети внимание на развојот на подмладокот на комитетот и обуката за волонтерско делување. Исто така, ќе биде потребно обновување на мониторинг мрежата и започнување нов циклус на обука и дообука на мониторите во другите градови на државата.

Активности. Активностите на Хелсиншкиот комитет се засноваат врз компетентност, објективност, непристрасност, недискриминација по било кој основ, што е основа и на коментарите на Kомитетот за состојбата со човековите права. Хелсиншкиот комитет реагира во случаи на прекршувања на човековите права кои се гарантирани со меѓународните документи и заштитени со Уствот, законите и инсититуциите во Република Македонија.

Активностите што Хелсиншкиот комитет ќе ги презема и врши во наредните  години треба да овозможат:

· Информирање, охрабрување и мобилизирање на граѓаните/јавноста/медиумите  за реагирање во насока на унапредување и заштита на нивните индивидуални права, како и на правата и слободите на другите; 

· Промовирање и застапување на човековите права и слободи пред институциите на власта и развивање на сензибилитетот на јавноста за нивното прекршување и воспоставување општествено прифатливи механизми за нивно спречување
· Соработка, подигнување на свеста, односно влијание врз правосудните и административни органи во насока на исполнување на нивните функции на ниво на стандардите прифатени од страна на државата со ратификација на меѓународните договори.
Активностите се систематизирани по следните дејности: 

1. Предметно работење (Интервенција во конкретни/ специфични случаи);
2. Следење на легислативата од аспект на човековите права и изготвување на извештаи и соопштенија;
2.1. Иницијативи до Уставниот суд на Република Македонија за поведување на постапка за оценување на уставноста и законитоста, како и апликации до Европскиот суд за човековите права во Стразбур;
2.2. Давање мислења, забелешки и сугестии на законските проекти

3. Мониторинг на исполнување на обврските на државата согласно превземените обврски кои произлегуваат од меѓународните документи

· редовни месечни извештаи;
· Посебни анализи за одделни појави; 

· Извештаи за мисии за утврдување на фактите во одделни настани;
4. Едукација и промоција; 

5. Тркалезни маси како форма за дебатирање за одделни прашања поврзани со статусот на човековите права;
6. Односи со јавноста (Прес-конференции и брифинзи).
Соработка и партнерство. На меѓународно ниво ќе се одржува и продлабочува заедничката работа со соседните и другите хелсиншки комитети, во рамките на постојни и нови мрежи на невладини организации кои работат на полето на човековите права  и со претставниците на ООН, Советот на Европа и мисијата на ОБСЕ во Република Македонија.
На домашен план МХЦ ќе настојува да ја зголеми соработката со:
· невладините организации на територијата на Република Македонија (преку пружање помош, непосредна соработка и заедничка работа на проекти); 

· со академски институции (правните факултети, факултетот за безбедност, истражувачки институти); 

· други структури и асоцијации (синдикални организации, асоцијации на стручно ниво и развојни агенции)

· државни органи со контролна функција (Народен правобранител, Постојана анкетна комисија, Сектор за внатрешна контрола на МВР, Управа за следење на извршувањето на санкции)

· служби кои пружаат конкретни услуги од областа на социјалата (центри за социјална работа).

Финансирање. МХЦ ќе работи на плурализација на изворите на финансирање со цел обезбедување средства за различните програми кои произлегуваат од зацртаните цели на Комитетот. Притоа МХЦ ќе се насочи кон барање подолгорочни извори на финансирање што би требало да  овозможи континуирана изградба на капацитетите за делување и градење на цврсто јадро на стручњаци кои ќе ја обезбедат соодветната работа на комитетот.
Уникатна карактеристика на МХЦ во рамките на цивилното општество во Република Македонија е неговата улога на чувар на правата и слободите. Оваа функција МХЦ и во наредниот период може да ја извршува единствено доколку ја задржи финансиската независност во однос на државата и на било која од политичките партии или структури во Република Македонија.

Единственоста во оваа смисла веќе се перцепира од страна на голем дел од политичките структури и посебно од страна на граѓаните и медиумите и мислењето на МХЦ се користи како постојан контролен репер во врска со случувањата поврзани со човековите права и слободи.

Ваквата позиција на МХЦ овозможува и посредна и непосредна поддршка на помали невладини организации (посебно организации кои работат со чувствителни и маргинализирани групи и кои се изложени на непријателски однос како од државата така и од јавноста).

